
Afrikan munduko beste edozein lekutan baino albinismo kasu gehiago daude. Espiritu txarrekin lotura dutelakoan baztertu eta hil egiten dituzte, ordea, herrialde askotan.

Iluntasunean jaiotako argiak

Naiara Arregi 

Nire senarrak etxetik alde egin zuen alaba albinoa zela ikusi zuenean, zorte txarra ekarriko zigulakoan. Ni ez naiz bere ondotik aldenduko, gauza guztien gainetik nire alaba baita». Tanzaniakoa da Ashura, eta alabak irakatsi dio albinoek Afrikan jasaten duten bazterkeria. Beltzak nagusi diren herrialdeetan, albinoek ia ez dute sineskeriei aurre egiteko baliabiderik, ezta hainbeste kalte eragiten dien eguzkitik babesteko ere. Izan ere, Afrikan luxuzko produktutzat dituzten eguzkitako kremek bizitza beste modu batera ikusten laguntzen diete albinoei. 

Albinismoaren genea dutenek jaiotzetik ez dute melaninarik azalean, ilean eta begietan, eta baldin badute, gutxi. Eguzkiak gogor jotzen duen Afrikako ia eskualde guztietan, azal eta begiak babesteko krema eta betaurrekorik gabe, gehienek azaleko minbizia eta ikusmen arazoak izaten dituzte. 

Tanzania bezalako herrialdeetan, albinoak baztertu ez ezik, hil ere egiten dituzte, sorginkeria errituetan gorputz atalekin edabeak egiteko. Tanzanian, hogei lagun hil edo elbarritu zituzten, iaz. Beste hainbatetan, gorputz atalek urrea bilatzeko edota aberats bihurtzeko amuletotzat dituzte. Gizon batek hori sinetsita, emazte albinoa 2.000 euroren truke trafikatzaile batzuei saldu zien joan den urtean. Gainera, haur albinoak izaten dituzten emakumeei azal zuriko gizonekin edota espiritu txarrekin oheratzea leporatzen diete. 

Horregatik guztiagatik, Tanzaniako presidentea eraso horien aurka eta albinoen alde gogor ari da lanean. Hala ere, albinoen inguruko sineskeriak Burundiraino hedatu direlako kezkatuta agertu da. Tanzanian, denera, 200.000 albino daudela uste dute. 

Ezjakintasun handia dago albinismoaren inguruan, hiriguneetatik aldendutako herrietan, bereziki. Pigmentazio falta, familia baten aurkako madarikazio gisa ulertzen dute askok. Hiriguneetan, bestelako da errealitatea: gehienek badakite albinismoa gene kontu bat dela. 

Hala ere, lana aurkitzeko arazoa izaten dute, kasu askotan ikusmen urria izaten dutelako. Albinismoaren geneak ez du ikusmena galtzea eragiten; baina gehienek halabeharrez jasaten dituzte halako gaitzak, eguzkitik babesteko neurri egokirik hartzen ez dituztelako. Hegoafrika da albinismoa gaitzat jotzen duen Afrikako herrialde bakarrenetakoa. Tanzania hori lortzeko ahaleginak egiten ari da. 
Eritasun genetikoa 

Ezjakintasuna albinismoa dutenengana ere iristen da; ez dute azala zergatik erretzen zaien ulertzen. Ez dakite eguzkirako kremekin arazo horrek konponbidea duela, seguruenik krema ontzirik sekula eskutan izan ez dutelako. Eguzkiaren aurka babestu behar dutela jakin ez dakitelako, asko eguzkipean inolako neurririk hartu gabe ibiltzen dira. Eta horrek minbiziaren arriskua areagotzen du. 

Albinismoa eritasun genetikoa da. Gurasoak genearen eramaileak badira, %25eko probabilitatea izango du haurrak albino izateko jaiotzetik. 

Eta Afrikan munduko beste edozein herrialdetan baino albino gehiago daude: 2.000 eta 5.000 biztanleen artetik bat albinoa da kontinente horretan, eta 70 pertsonatik bat genearen eramailea da. Europan, berriz, 17.000 pertsonatik bat da albinoa. Horietako gehienak, gainera, albinismoaren genea duenik ohartu gabe bizi dira. Ashuraren alaba ez bezala, sorginkeriatik salbu bizi dira, zuriegia izateagatik baztertuko duten kezkatu gabe. 

